
Innviðaráðuneyti 

Sölvhólsgata 7 

101 Reykjavík  

sent á Samráðsgátt  

 

 

 

Reykjavík, 5. ágúst 2026 

Efni:  Umsögn Samtaka iðnaðarins um  áform um breytingar á lögum um 

öryggi net - og upplýsingakerfa mikilvægra innviða nr. 78/2019 , mál númer 

S-115/2026 

 

Samtök iðnaðarins (hér eftir „SI” eða „samtökin” eftir atvikum) hafa tekið til umsagnar áform um 

breytingar á lögum nr. 78/2019 um öryggi net- og upplýsingakerfa mikilvægra innviða, mál númer 

S-115/2026. Breytingarnar snúa einkum að því að færa eftirlitshlutverk sem nú eru hjá 

Samgöngustofu, Umhverfis- og orkustofnun og embætti landlæknis til Fjarskiptastofu. Jafnframt 

kemur til skoðunar að endurskoða ákvæði um útnefningu mikilvægra innviða, samskipti og 

upplýsingagjöf, hlutverk netöryggisráðs og eftirlitsheimildir samkvæmt lögunum. 

SI styðja meginmarkmið áformanna, sem felst í að einfalda og samræma framkvæmd eftirlits með 

netöryggi mikilvægra innviða með því að færa ábyrgðina á einn stað, þar sem því verður við komið. 

Eins og áformin eru sett fram virðist meginbreytingin felast í flutningi eftirlitshlutverka milli 

stjórnvalda, en ekki breytingum á gildissviði laganna eða skyldum fyrirtækja. Samtökin telja þó rétt 

að við gerð frumvarpsins verði skýrt hvort fyrirhugaðar breytingar á ákvæðum um útnefningu 

mikilvægra innviða, upplýsingagjöf og eftirlitsheimildir geti haft bein áhrif á fyrirtæki. Það á meðal 

annars við um fyrirtæki á sviði fjarskipta og upplýsingatækni sem þegar falla undir eftirlit 

Fjarskiptastofu. 

Feli frumvarpið í sér nýjar eða auknar skyldur þarf að gera grein fyrir þeim með skýrum hætti og 

meta áhrif þeirra sérstaklega. Jafnframt þarf að gæta þess að ekki verði gengið lengra en leiðir af 

EES-regluverki. 

Í áformunum er vísað til tillagna stýrihóps um endurskoðun stjórnskipulags netöryggismála og 

greinargerðar með þeim. Frumvarpinu er ætlað að byggjast á þessum tillögum, en þær fylgja ekki 

samráðsgögnunum. SI taka undir ábendingar Samorku um að tillögurnar og greinargerðin verði 

birtar. Með því fengju hagsmunaaðilar skýrari mynd af forsendum breytinganna og gætu betur lagt 

mat á hvort aðrar tillögur hópsins kynnu að hafa áhrif á fyrirtæki á sviði fjarskipta, upplýsingatækni 

og gagnavera. 

Samtökin leggja áherslu á að haft verði samráð við hagsmunaaðila við gerð frumvarpsins, einkum 

ef breytingarnar eiga að ná lengra en til flutnings eftirlitshlutverka milli stjórnvalda. Það á sérstaklega 

við um mögulegar breytingar á gildissviði laganna, útnefningu mikilvægra innviða, 

upplýsingaskyldum og eftirlitsheimildum. Fyrirtæki þurfa að geta séð með skýrum hætti hvaða kröfur 

gilda um starfsemi þeirra og hvaða stjórnvald fer með eftirlit. 

Virðingarfyllst, 

f.h. Samtaka iðnaðarins 

 

____________________________ 

Gunnar Sigurðarson, 

Viðskiptastjóri á iðnaðar- og hugverkasviði Samtaka iðnaðarins 


